
Uunga siunnersuut:  

Kalaallit Nunaata Aatsitassarsiornermi Aningaasaateqarfia pillugu Inatsisartut 

Inatsisaata allanngortinneqarnera pillugu Inatsisartut Inatsisaat 

Aningaasaqarnermut Nunamullu Namminermut Naalakkersuisumit saqqummiunneqartoq 

 

pillugu 

 

Aningaasaqarnermut Akileraartarnermullu Ataatsimiititaliap 

 

siunnersuutip aappassaaneerneqarneranut 

 

ISUMALIUTISSIISSUTAA 

 

 

Ataatsimiititaliap suliarinninnermini ilaasortarai: 

 

Inatsisartunut ilaasortaq Jens Napaattooq, Naleraq, siulittaasoq 

Inatsisartunut ilaasortaq Erik Jensen, Siumut, siulittaasup tullia 

Inatsisartunut ilaasortaq Hans Aronsen, Inuit Ataqatigiit 

Inatsisartunut ilaasortaq Agathe Fontain, Inuit Ataqitigiit 

Inatsisartunut ilaasortaq Aqqalu Jeremiassen, Atassut 

Inatsisartunut ilaasortaq Vivian Motzfeldt, Siumut 

Inatsisartunut ilaasortaq Jens-Frederik Nielsen, Demokraatit 

 

UKA2021-mi ulloq 7. oktober siullermeerinninnerup kingorna ataatsimiititaliap siunnersuut 

misissorpaa. 

 

1. Siunnersuutip imarisaa siunertaalu 

Kalaallit Nunaata Aatsitassarsiornermi Aningaasaateqarfia pillugu Inatsisartut inatsisaat 

inatsisissatut siunnersuutikkut allanngortinneqarpoq, tamatumani pingaarnertut pineqarluni  

Kalaallit Nunaata Aatsitassarsiornermi Aningaasaateqarfianik aqutsinerup piffissami killilimmi  

naatsorsuutitigut teknikikkut aningaasaateqarfittut Naalakkersuisunut 

isumagisassanngortinneqarnera. Aningaasaateqarfiup ingerlanneqarneranut, allaffissorneranut 

kukkunersiorneqarneranullu aningaasartuutit nammassinnaalerlugit aningaasaateqarfiup 

aningaasaateqalerlunilu iluanaaruteqarsinnaalernissaata tungaanut aningaasaateqarfiup 

aqutsivigineqarneranut aningaasartuutit annikillisarneqarnissaat siunnersuutikkut 

siunertarineqarpoq. Aningaasaateqarfik 2008-mi pilersinneqarpoq mannalu tikillugu 8 million 

koruunerluinnangajannik aningaasaateqarluni.1 

 

                                                 
1 tak. 2022-mi aningaasanut inatsisissatut siunnersuummi konto pingaarnermut 66.01.05-imut oqaasertaliussaq 

2. Siunnersuutip Inatsisartunit siullermeerneqarnera 

Siullermeerinninnermi siunnersuut nalinginnaasumik taperserneqarpoq. Tamatuma sanatigut 

pilersinneqarnermini isumalluarnerit aningaasaateqarfimmit 

eqquutsinneqarsinnaasimannginnerat ajuusaarutigineqartoq oqaatigineqarpoq, soorluttaaq 

aningaasaateqarfiup aatsitassarsiornermut attuumassuteqarnera oqaluuserineqartoq. 

 

3. Tusarniaanermut akissutit 

Tusarniaanermut akissutit inatsisissatut siunnersuummut ilanngunneqarput, tamannalu 

Inatsisartut Siulittaasoqarfiata ilusiliinermut piumasaqaataanut naapertuuppoq. Ulloq 28. 

maajimit ulloq 25. juunimut tusarniaaneq ingerlanneqarpoq. Tassunga ataatsimiititaliaq 

annertunerusumik oqaaseqaatissaqanngilaq. 

 

4. Ataatsimiititaliap siunnersuummik suliarinninnera   

Aningaasaateqarfiup aningaasaateqarfimmut aningaasartuutini nammineerluni 

nammassinnaanngorlugit aningaasaateqarfiup aningaasaataasa iluanaarutaasalu  

angissuseqalernissaasa tungaannut Kalaallit Nunaata Aatsitassarsiornermi 

Aningaasaateqarfianik aqutsinermi aningaasartuutit Naalakkersuisunit ikilisinniarneqarnerat 

naleqquttutut isumatusaartutullu ataatsimiititaliamit isigineqarpoq. 

 

4.1. Missingersuutitigut naatsorsuutitigullu teknikikkut aningaasaateqarfik 

Kalaallit Nunaata Aatsitassarsiornermi Aningaasaateqarfiata missingersuutitigut 

naatsorsuutitigullu aningaasaateqarfittut aqutsivigigallarneqarnissaa Naalakkersuisunit 

naapertuunnerpaajusutut isumaqarfigineqartoq ataatsimiititaliamit maluginiarneqarpoq. 

Tassunga atatillugu ataatsimiititaliamit erseqqissarumaneqarpoq aningaasat 

aningaasaateqarfimmut ilineqartut aningaasaateqarfimmut siunertaq, Kalaallit Nunaata 

Aatsitassarsiornermi Aningaasaateqarfia pillugu Inatsisartut inatsisaat aammalu maleruagassat 

inatsit naapertorlugu aalajangersarneqartut malillugit aqutsivigineqassammata. Tamanna 

pillugu Naalakkersuisut aamma oqaatigaat: 

 ”Taamatut periuseq aqutsinikkut Sanaartugassanut Iluarsagassanullu 

Aningaasaateqarfimmut kiisalu Piffissaq ungasinnerusoq eqqarsaatigalugu 

aningaasaliissuteqarnissanut Aningaasaateqarfimmut periuserineqartumut 

assinguvoq, taakku tamarmik missingersuutitigut naatsorsuuserinikkullu teknikikkut 

aningaasaateqarfiupput. Kalaallit Nunaata aatsitassarsiornikkut 

aningaasaateqarfiatali aningaasaateqarfittut namminersortuunini, aningaasallu 

aningaasaateqarfimmut nakkartinneqartut Nunatta Karsianit immikkoortillugit 

inissinneqartussaanerat, taakkunannga allaanerussutigaa.” 

 

Aatsitassarsiornermi Aningaasaateqarfiup allaffissornikkut aningaasartuutit tunngavigalugit 

piffissap ingerlanerani aningaasaqarnikkut piiaavigineqannginnissaa Inatsisartut inatsisaannik 

allannguinikkut qulakkeerneqassaaq. Taamatuttaaq piffissami aqutsiviugallartumi 

Naalakkersuisut aningaasaateqarfiup aningaasaataanik atuisinnaannginnerat 

qulakkeerneqarpoq. Taamaaliornikkut aningaasaateqarfiup pingaarnertut anguniagaa 

Inatsisartut Naalakkersuisullu peqatigiillutik qulakkiissavaat; Pisuussutinit Kalaallit Nunaata 

nunataata ataaniittunit pissarsiassatut naatsorsuutigineqartut Kalaallit Nunaanni siunissami 

kinguaariinnit iluaqutigineqarnissaat. 

 

4.2. Aningaasaateqarfimmik aqutsisut 

Aalajangersakkanik aningaasaateqarfiup siulersuisunut tunngasunik atorunnaarsitsinerup 

ilaatut aalajangersakkat taarsiissuteqarnissamut tunngasut Naalakkersuisut peqatigitillugu 

atorunnaarsikkaat ataatsimiititaliamit maluginiarneqarpoq. Tamatumani pineqarput §§-it 45-

48. Siulersuisut piunngitsut taarsiissuteqarnissamut pisussaaffeqarnerat 

atorunnaarsinneqassasoq Naalakkersuisut pissusissamisoortumik kisaatigaat, tamatumali 

peqatigisaanik § 45, imm. 2, ilaatigut aningaasaateqarfimmik aqutsisut 

taarsiissuteqartussaatitaanerannut tunngasoq, atorunnaarsinneqarpoq. § 45-mi ima 

allassimavoq: 

  ”§ 45. Siulersuisunut ilaasortaq imaluunniit pisortaq suliaminik isumaginninnermini 

piaaraluni imaluunniit mianersuaalliornikkut aningaasaateqarfik 

ajoqusersimappagu, pineqartup ajoqusiisimanerminik taarsiisussaatinneqassaaq. 

Imm. 2. Imm. 1-imi aalajangersagaq taamatorluinnaq aqutsisut kukkunersiuisullu 

eqqarsaatigalugit atuutissaaq. Suliffeqarfik aqutsisuusoq aqutsisussatut 

toqqarneqarsimappat, suliffeqarfik aqutsisuusoq inullu aqutsisussatut 

toqqarneqarsimasoq, taarsiisussatut akisussaatinneqassapput. Imm. 2 taamattaaq 

kukkunersiuisunut atuuppoq.” 

 

Aningaasaateqarfimmik aqutsisumik ataatsimik arlalinnilluunniit toqqaanissaq inatsisissatut 

siunnersuut una aqqutigalugu Naalakkersuisut suli anguniagarimmassuk aningaasaateqarfik, 

piaaraluni piaarinaniluunniit, ajoquserneqarpat aqutsisup ataatsip arlallilluunniit 

taarsiissuteqarnissamut pisussaaffilerneqarnissaat suli naleqquttutut ataatsimiititaliamit 

isigineqarpoq. 

 

4.3. Aalajangersakkat aningaasaateqarfiup siulersuisuinut attuumassuteqartut 

Siunnersuut aalajangersakkanik arlalinnik, aningaasaateqarfimmut siulersuisunut 

assigiinngitsutigut tunngasunik, imaqarpoq. Aningaasaateqarfik missingersuutitigut 

naatsorsuutitigullu teknikikkut aningaasaateqarfittut Naalakkersuisunit aqutsivigineqassammat 

aningaasaateqarfimmut siulersuisunik tassunga atasumik pisussaaffeqartunik 

pilersitsisoqassanngitsoq siunnersuummut nalinginnaasumik nassuiaatini allassimavoq. 

Tamanna pissutigalugu aalajangersakkat siulersuisut atuunnerannut tunngasut 

Naalakkersuisunit isumatusaartumik atorunnaarsinneqarput. Siunnersuummik 

suliarinninnermini aalajangersakkat arfinillit pillugit ataatsimiititaliaq arlalinnik 

isumaliutiginnippoq, taakkulu Kalaallit Nunaata Aatsitassarsiornermi Aningaasaateqarfiani 

siulersuisut atuunnerannut aamma tunngapput. Aalajangersakkani ukunani allanngortitsinissaq 

naapertuunnersoq Naalakkersuisunit isumaliutigineqarsinnaavoq: 

§ 6, imm. 5, oqaaseqatigiit aappaat. – Aalajangersagaq Naalakkersuisunut 

piginnaatitsissuteqarnermut tunngavoq, tamatumanilu aningaasaateqarfiup 

inassuteqaateqarnissaa apeqqutaalluni. 

§ 6, imm. 7 – Aalajangersagaq Naalakkersuisut aningaasaateqarfiullu siulersuisuisa 

akornanni isumaqatigiissuteqarnikkut nunatta karsiata aningaasaateqarfiullu 

akornanni nuussinernut tunngavoq. 

§ 28, imm. 5 – Aalajangersagaq aningaasaateqarfiup siulersuisuinut nalunaarutinik 

nassiussisarnermut tunngavoq. 

§ 28, imm. 6, oqaaseqatigiit pingajuat. – Aalajangersagaq arlaannaannulluunniit 

attuumassuteqanngitsut naliliinerannik aningaasaateqarfiup siulersuisuinut 

nassiussisarnermut tunngavoq. 

§ 29, imm. 4, oqaaseqatigiit pingajuat. – Aalajangersagaq aalajangersakkanut 

aningaasaateqarfiup siulersuisuinit aalajangersarneqartunut tunngatillugu 

naatsorsuutinut tunngavoq. 

§ 49, imm. 1, nr. 17 – Aalajangersagaq aalajangersakkat aningaasaateqarfiup 

siulersuisuinit aalajangersarneqartut naapertorlugit naatsorsuutinut 

inississuisimannginnermi naatsorsuutinillu tunniussisimannginnermi 

akiliisitsisarnermut tunngavoq. 

 

5. Siunnersuutip aningaasaqarnikkut kingunerisassai 

Inatsisissatut siunnersuutip aningaasaqarnikkut kingunerisassai inatsisissatut siunnersuummut 

nalinginnaasumik nassuiaatini allaaserineqarput. Tassani allassimavoq pisortanut 

aningaasaqarnikkut allaffissornikkullu aningaasartuutissat ukiumut 1,5 mio. kr.-iusussatut 

missingerneqartut. Tassunga ilanngullugu Naalakkersuisut allapput pisortanut siulersuisunullu 

kiisalu nakkutilliinermut kukkunersiuinermullu aningaasartuutit ilaasut. Aalajangersakkat 

aningaasaateqarfiup pisortaanut siulersuisuinullu tunngasut Nunaata Aatsitassarsiornermi 

Aningaasaateqarfia pillugu Inatsisartut inatsisaanni kapitali 7-imi “Aningaasaateqarfiup 

aqutsisoqarnera allaffissornikkullu aqunneqarnera”-nik qulequtaqartumi allassimapput. 

Kapitalili 7-imut ilaavoq piumasaqaat inatsimmi § 51-imi allassimasoq. Tassani ima 

allassimavoq: 

  ”§ 51.  Kapitali 7-imi aalajangersakkat aatsaat atuutilissapput 31. december kingorna 

ukiumi tassani, piumasaqaatit tulliuttut ataasiarlutik eqquutsinneqareerpata:  

  1) Aningaasaateqarfiup aningaasaataasa 1 milliard koruuninit amerlanerulerpata.  

  2) Aningaasaateqarfiup aningaasaataanit pissarsiat ukiumi tassani 50 millioner 

koruuninit amerlaneruppata.” 

 

Kalaallit Nunaata Aatsitassarsiornermi Aningaasaateqarfiata aningaasaataasa 1 milliard suli 

angunagillu ukiumut 50 millionit sinnerlugit pissarsiaqarneq ajormat siulersuinut 

sipaaruteqartoqanngitsoq ataatsimiititaliaq isumaqarpoq, tassami siulersuisunik 

pilersitsisoqarsimanngimmat. Aningaasartuutigisassatut eqqarsaatigineqartoq 

ataatsimiititaliamit eqqarsaatersuutigineqassanngilaq, ataatsimiititaliamilli oqaatigineqassaaq 

Kalaallit Nunaata Aatsitassarsiornermi Aningaasaateqarfia  pillugu Inatsisartut inatsisaanni 

allassimammat aningaasaateqarfik siulersuisunit ataatsimik siulittaasoqartunit, ataatsimik 

siulittaasumut tulleqartumit allanillu pingasunik ilaasortaqartunit aqunneqassasoq. Siuliani 

allassimasut siunnersuutip aningaasatigut kingunerisassaannut sunniutaasa Naalakkersuisunit 

isumaliutigineqarnissaat pissusissamisoortutut ataatsimiititaliamit isigineqarpoq. 

 

 

6. Ataatsimiititaliap inassuteqaatai 

 

Naalakkersuisunit allannguutissatut siunnersuutigineqartut ilanngullugit siunnersuut 

akuerineqassasoq ataatsimiititaliap isumaqatigiittup inassutigaa.  

Taama oqaaseqarluni isumaliutissiissummilu allassimasutut paasinnilluni ataatsimiititaliap 

siunnersuut aappassaaniigassanngortippaa. 

